Кояш гомере телим мин, 
әнием,       сиңа! 
 Максат: Әниләрнең газиз, кадерле кеше               булуларын балаларга тагын бер кат

                 аңлату. Туган җирнең, әниләрнең

                 һәркем өчен бер генә булуын тө-

                 шендерү. Әниләргә хөрмәт, ярату 

                 хисе тәрбияләү.

Җиһазлау: Компьютерда слайдлар, магнитофон, иншалар, кулланыштан чыккан 1,  5, 10, 50 тиенлек акчалар.
                 Бәйрәм барышы.
   Укытучы.  Күрәсезме, ишетәсезме, табигатьтә яз тантана итә. Көннән- көн табигать бар җиһанны матурлыкка күмәргә нияте барын сиздерә. Яз һәм матурлык, яз һәм җанлылык, яз һәм хатын- кыз. Тормышның яшәешнең бер кайда да язылмаган, бернинди канунга да сыйдырылмаган тәңгәллеге болар. Кеше гомере буе матурлык, гүзәллек алдында баш игән. Без дә бүген сезнең белән, көннең яктылыгы кояшта, күкнең матурлыгы йолдызларда, җир йөзенең гүзәллеге әниләрдә икәнен расларбыз.

        Яз- безнең тыйнак тормышыбызга яңа көч, дәрт, омтылыш, ышанычлар алып килә торган вакыт. Яз сулышы гаиләгезгә муллык алып килсен, күңелләрегезгә сабырлык, барчагызга саулык китерсен. Ходай сезне үз шәфкатьлелеге, рәхимлелегеннән ташламасын, теләкләрегезне тормышка ашырырга ярдәм итсен, өстәлләрегез ямьле, аш- суларыгыз тәмле, бәйрәмебез мөбарәк булсын!
       Безнең бүгенге “Кояш гомере телим мин, әнием, сиңа” дип аталган  бәйрәмебез телдән журнал рәвешендә барыр. Аның беренче бите- “Газизләрдән газиз әнием”дип исемләнгән. 

      Җыр “Елмай” (М.Минһаҗев көе, В.Хәйруллина сүзләре).

1. Нигә бүген бөтен җирдә
Чәчәкләр балкый бездә.

Нигә кояш көлеп карый-

Беләбез һәммәбез дә.

2. Бүген- әниләр бәйрәме,

Бүген җирдә тантана.

Кояш шуңа көлә бүген,

Гөлләр шуңа шатлана.

3. Әниләрнең бәйрәменә

Куана шулай алар.

Әниләрне котлый бүген

Җирдә барлык балалар.

4. Син, әнием, минем өчен

Бу дөньяда бер генә.

Елмайганда йөзләреңнән

Бар өйгә нур бөркелә.

5. Газиз әниләребезне

Кадерлибез,зурлыйбыз.

Чын күңелдән һәммәгезне

Бәйрәм белән котлыйбыз.

6. Күмәкләшеп барыбыз бергә

Җырлап алыйк, әйдә әле.

Котлы булсын! Гөрләрләп торсын

Әниләрнең бәйрәме.    
Җыр  “Әниләр бәйрәме” (М.Минһаҗев көе, С.Бикчәнтәева сүзләре).     
      Журналыбызның икенче бите- «Балабызны беләбезме?»
       Бәйрәмгә кадәр балалар белән анкета тутырылды. Сорауларга җаваплар балаларыгыз белән туры килерме, әллә юкмы? Балабызны беләбезме икән? Хәзер тикшереп карарбыз. 

       (Слайдта сораулар:      
· Балагыз нинди төс ярата?

· Нинди кием кияргә ярата?

· Балагызның яраткан артисты кем?

· Балагыз кайсы  бәйрәмне ярата?

· Балагыз нәрсә белән шөгыльләнергә ярата?

· Сезнең пешергән кайсы ризыгыгызны бигрәк тә яратып ашый?

· Гаиләдә кемне күбрәк ярата?

      Әниләр җавап бирә, аннан соң баланыкы белән чагыштырыла. Баланы иң яхшы белүче әни  билгеләнә). 
Шигырь .
      Укытучы.  Журналыбызның өченче бите- «Иң кадерле кешем» дип атала. Хәзер балалар әниләре турында язган иншалары белән таныштырып үтәрләр. Иншадан соң, җавап йөзеннән, әниләр, сездән дә берәр номер күрсәтүегез сорала.

        ( Инша уку барышында слайдта һәр баланың гаилә фотолары күрсәтелә бара).

Җыр   “Мин әнигә булышам” (М.Морзаханова көе, Н.Мадъяров сүзләре). 
     Укытучы.  Журналыбызның дүртенче битенә күз салыйк. Ул- « Артистлар» дип атала. Әниләргә хәзер төрле ситуацияләр тәкъдим ителә. Шуларны күрсәтергә. Балаларыгыз да ярдәм итәргә мөмкин.
· Сезне эт тешләде;

· Бармагыгыз ишеккә кысылды;

· Энәгә утырдыгыз;

· Сез карбыз ашыйсыз:

· Туңдырма ашыйсыз.

   Биремнәрне уңышлы гына үтәдегез, рәхмәт сезгә! Үзегезне чын артист итеп күрсәттегез!

 Җыр “Бәхеттә, шатлыкта”.
        Журналыбызның бишенче битен- «Шигырьне дәвам ит» дип  атарбыз. Бәйгебезнең бу өлеше шигырь юллары белән бәйле. Мин сезгә танылган шагыйрьләребезнең шигырь юлларын укырмын. Сез аларны дәвам итәрсез. Балагыз белән бергә сөйләргә дә мөмкин.

· Әйдәле, Акбай, өйрән син...(Г.Тукай)
· Җырларым, сез шытып йөрәгемдә... (М.Җәлил)

· Китмибез без, безгә монда... (Г.Тукай)
· Иртәнге таң нурыннан… (М.Җәлил)

· Иң элек бу тел белән... (Г.Тукай)
Татар кызлары биюе.
  Бәйрәмебезне дәвам итәбез. Әниләребез оста артистлар да икән, җыр- биюгә, шигырь сөйләү буенча да булганнар. Инде аларны яңа сынау көтә.  Ул “ Баш хисапчы” дип атала.

  Әниләр, акчаларны саный- саный, укытучының сорауларына җавап бирергә һәм хисапта ялгышмаска кирәк. Сораулар: 

· Сезгә ничә яшь?
· Балагызның әтисе ни исемле?
· Балагыз ничәнче сыйныфта укый?

· Ничәнче размер аяк киеме киясез? 

· Йорт хайваннары асрыйсызмы? 
· Кыз фамилиягез ничек?

· Яраткан җырчыгыз кем? Һ.б.ш.
Җыр  “Гөлләр” (Н.Фатыхова көе, Н.Измайлова сүзләре).
Укытучы. Бу бәйгедә дә сынатмадыгыз, рәхмәт. Көннең яктылыгы- кояшта, күкнең матурлыгы йолдызларда, җирнең гүзәллеге- хатын- кызларда. Тормышыбызны ямьләүче иң шәфкатьле, иң акыллы кем соң ул?
Укучылар. Ул- минем кадерле әнием!

Укытучы.   Дөньяда иң мәрхәмәтле кеше-
Укучылар.   Ул минем сөекле әнием!
Укытучы.    Үзе сөйкемле булу белән бергә күңеле дә матур гүзәл ханым-
Укучылар.    Ул минем газиз әнием!
Укытучы.    Өйне- ямьле, ризыкны тәмле итүче өлгер хуҗабикә-
Укучы.    Ул- минем алтын куллы әнием!
Төрек биюе.
1. Әниләрдән газиз кем бар җирдә?

Алар күңелендә- изгелек.

Әниләрне, зинһар, саклый белик,

Авыр сүзләр әйтеп рәнҗетмик.

      “Балам”,- диеп ана гомер буе

      Яши бары бала хакына.

      Телик аңа бәхет- шатлыкларны,

      Рәхмәт әйтеп барсы- барсына.

Синең шатлык- безнең шатлык бит,

Синең кайгы- безнең кайгы ул.

Кайгыларны, әни, бер дә күрмә,

Гел бәхетле, шулай көләч бул!

2. Ягымлы бер сүз белән

Елмайтыйм әле сезне.

Мин яратам ул сүзне-

Иң кадерле зур сүзне.

         Сез дә аны беләсез,-

         Мөмкин түгел белмәскә!

         Әниеңә сыенып:

· Әни! Әнкәй!- димәскә.

     Әни безне үстерә,

Күкрәк сөтен имезеп,

Елаганда юата,

Башка кулын тигезеп.

         Киендерә, ашата,

         Мәктәпкә илтә безне.

         Ничек сөеп әйтмисең

         Әни дигән зур сүзне?..

3. Әни диеп әйтү өчен,

Әниең булу кирәк.

Әти белән әни миңа

Гаиләдә ныклы терәк.

         Бу дөньяга тудыргач та,

         Бишек җыры көйләгән.

         Көйләп аргач, кызыклы

         Әкиятләр сөйләгән.

“Тәүфыйклы булсын”,- диеп

Өф- өф итеп үстергән.

Аның күкрәк сөтеннән

Миңа күпме көч кергән.

         Үсә төшкәч, тәпи йөреп,

         Куандырганмын аны.

        “Әннә” диеп, “мәм- мәм” диеп

         Ачылган телем тагын.

4. - Әнием,- дип, һәр көн иртән

Күзләремне ачам мин.

Бәхет ишегем ачкычы,

Әнекәем, ул бит- син.

       -Кызым,- диеп, балам,- диеп,

        Иңнәремнән кочасың.

        Назларыңа тиң булырлык

        Бу дөньяда ни бар соң?

Һәрчак йомшак кулларыңнан

Күңел җырың тарала.

Изгелегең нурлар булып,

Бар тәнемә урала.

        Тормышыма ямь бирүче,

        Иң шәфкатьле кеше син.

        Бер елмайсаң йөзләреңнән

        Бар өйгә нур бөркисең.

Син аем да, кояшым да

Синсез миңа таң атмый.

Син дип типкән йөрәгем дә

“Әни” сүзен кабатлый.

5. Ана күңелен аңлап булмый, диләр,

Аңлап була, күңелең теләсә.

Алар безгә изге фатихасын,

Күңел көткән моңын өләшә.

       Мең кисәккә бүлә бер йөрәген,

       Ә үзендә соңгы кисәге.

       Анысы да шулай өзелеп тибә:

       “Балам, кеше булып үс әле”.

Әнә шуны онытмаса дала,

Адашмыйдыр чиксез далада.

Нинди авыр үрләр очраса да,

Юлын таба белә анага.

   Юлын тапкан- бәхет тапкан булыр,

   Дустым, шуны син дә онытма.

   Әни догалары истән чыгып,

   Әче язмышларга юлыкма.

6. Иң кадерле кешебез син,

Сөекле әниебез.

Син булганга без бәхетле

Тыныч, рәхәт яшибез.

       Зәңгәр күгемдә ал кояш

       Сүнмәсен, балкып янсын.

       Әниләрнең нурлы йөзе

        Гел көләч булып калсын.

Туган җирем ал чәчәкле

Гүзәл бакчабыз булсын.

Җиребез, зәңгәр күгебез

Шат җырлар белән тулсын.

        Сабыйларның шат авазы 

         Җиргә ямь биреп торсын! 

Җыр “Кояш гомере”. (Г. Зәйнашева сүз.)

 (Кичәне үткәрү өчен үзебезнең Апас төбәгеннән чыккан һәм шунда яшәүче үзешчән шагыйрьләребез Р.Закирова, А.Сәлахова, Г.Хафизов, Гөлназ һәм Л.Батыршина, Э.Һидәятуллина   шигырьләре файдаланылды.)

             Г.К. Сәлимуллина 

Апас районы Борнаш урта мәктәбенең башлангыч сыйныфлар укытучысы.
